
— „Tapi akoe loepa bawa lentera, kerna tida kira bakal moesti poelang sampe malem”.

— „Tida perdoeli, kita boleh djalan teroes sebab di waktoe begini oedjan di straat tentoe tida ada orang politie. Brangkali kaloe kita soeda sampe di djalanan jang rame, nanti bisa dapetken kandaran jang kita boleh toempangken”.

— „Itoe betoel, akoe tida pikir sampe begitoe djaoe”, kata Johan jang lantes sèrét fietsnja menoedjoe ka straat dan lantes dinaekken bersama Willem jang membontjang di blakangnja.

Di straat kaliatan soenji, tjoemah sedikit orang sadja jang liwat dengen pake pajoeng atawa mantel. Satoe doea kandaran jang diketemoeken semoea ada poenja moeatan, hingga itoe doea pamoeda, jang naek fiets zonder lentera, terpaksa berkandaran teroes.

Koetika sampe di Stationsweg, jang pernanja sedikit rame, oedjan masih meritjik teroes, dan tida satoe kandaran kosong jang diketemoeken. Willem dan Johan, jang dapetken djalanan ada soenji dan politie jang djaga straat tida kaliatan mata idoengnja, tida koeatir satoe apa lagi aken landjoetken itoe perdjalanan dengen fiets zonder lentera sampe di roemah. Tapi koetika

